
JEPSA 2026 HIMPUN 200 PENGACARA PERKHIDMATAN AWAM
NEGERI SABAH DI UMS BUAT JULUNG KALINYA

KOTA KINABALU, 19 SEPTEMBER 2026 — Persatuan Pengacara Perkhidmatan
Awam (PPPA) dengan kerjasama strategik Universiti Malaysia Sabah (UMS)
melalui Pusat Alumni UMS telah menganjurkan Jerayawara Pengacara
Perkhidmatan Awam Negeri Sabah (JEPSA) Tahun 2026 bertempat di Galeri
Majlis, UMS semalam.

Penganjuran ini mencatatkan sejarah tersendiri sebagai program julung kali yang
menghimpunkan pengacara perkhidmatan awam berdaftar dari seluruh Negeri
Sabah untuk diraikan, diperkasa dan diberikan ruang mengembangkan potensi
profesional mereka. Kerjasama strategik turut dilihat memperkasa kemahiran
pengacaraan, suara latar dan protokol penjawat awam di Sabah.

Program bertemakan ‘Gema Kinabalu: Satu Pentas, Satu Suara, Sejuta Inspirasi’
ini telah dirasmikan oleh Profesor Dr. Raman Noordin, Timbalan Naib Canselor
(Hal Ehwal Pelajar dan Alumni) UMS, serta dihadiri seramai 200 orang peserta
yang terdiri daripada pegawai perkhidmatan awam, ahli PPPA, serta staf dan
alumni UMS.

Penganjuran JEPSA 2026 dipimpin oleh Pengarah Program, Cik Lyn D’ Amor
Buquing, Exco Perhubungan Awam PPPA dan juga merupakan alumni program
Hubungan Antarabangsa UMS (2008-2011) merangkap Setiausaha Alumni UMS
Cawangan Wilayah Persekutuan Putrajaya. Program ini turut menampilkan
barisan pakar industri penyiaran dan pengacaraan profesional sebagai
penceramah, termasuk Encik Mohammed Shahril bin Sarapudin (Pengerusi
PPPA, Personaliti RTM & Penyampai Berita) dan Encik Khairul Anuar Azmi (Artis
Suara Latar & Jurulatih Suara Profesional).

Selain modul latihan pengacaraan, protokol majlis rasmi dan masterclass voice
over, JEPSA 2026 turut dimeriahkan dengan pembukaan reruai pameran komuniti
dan kesihatan daripada pelbagai rakan strategik termasuk Bahagian Kesihatan
Pergigian Kota Kinabalu, Pejabat Kesihatan Kota Kinabalu, Persatuan Wanita
Permata Sabah (PWPS), Kelab Anak Muda Progresif Beverly Hills Penampang,
serta pameran buku motivasi oleh Puan Farawati Haji Sabli.

Profesor Dr. Raman Noordin berkata dalam ucapannya, “Program ini merupakan
platform julung kali di Sabah yang menghimpunkan pengacara perkhidmatan
awam. Selama ini merekalah yang berada di sebalik tabir memastikan majlis
teratur, hari ini kita menghimpunkan mereka untuk diraikan dan diperkasa. Ukuran
kejayaan JEPSA 2026 adalah apabila peserta pulang ke tempat bertugas dengan
keyakinan yang lebih tinggi, penyampaian yang lebih kemas dan kesediaan
berkongsi ilmu.”

Beliau menyatakan tugas seorang pengacara bukan sekadar menyampaikan
maklumat dengan suara yang jelas dan menarik, malah turut membawa amanah
dalam mencerminkan imej serta kredibiliti organisasi yang diwakilinya. Justeru,
pengacaraan yang berkesan memerlukan penguasaan protokol, pengurusan
masa yang baik serta ketenangan dan kebijaksanaan dalam menangani situasi di
luar jangka.

Pengerusi PPPA, Encik Mohammed Shahril bin Sarapudin turut menyatakan
bahawa sinergi antara PPPA dan UMS membuktikan gabungan kepakaran amali
persatuan dan ruang akademikal universiti mampu memberi manfaat nyata.
JEPSA 2026 bukan sekadar tempat mengasah teknik suara dan protokol, tetapi
menjadi platform jaringan profesional rasmi bagi mengangkat standard
pengacaraan awam di Sabah.

— TAMAT —

Persatuan Pengacara Perkhidmatan Awam
20 September 2026

